
KOMISIONERI PËR MBROJTJEN NGA DISKRIMINIMI 

                                   
Nr. 220/5  prot.                     Tiranë, më 16 . 06 . 2022 

 

V E N D I M 

Nr. 121, datë  16 . 06 . 2022 

 

Mbështetur në nenin 32, pika 1, shkronja a), të ligjit nr. 10221, datë 04.02.2010 “Për Mbrojtjen 

nga Diskriminimi
1”, i ndryshuar, Komisioneri për Mbrojtjen nga Diskriminimi

2
 mori në shqyrtim 

ankesën me nr. 39 Regj., datë 07.02.2022, të D. L, kundër Qendrës së Shërbimeve Arsimore 

(QSHA), me pretendimin e diskriminimit për shkak të “racës
3”. 

 

Në përfundim të shqyrtimit të ankesës, Komisioneri për Mbrojtjen nga Diskriminimi,  

 

K O N S T A T O I: 

 

I. Parashtrimi i fakteve sipas subjektit ankues. 

 

Nga parashtrimet e dokumentacioni i depozituar nga subjekti ankues, D. L, rezulton se, ajo ka qenë në 

marrëdhënie pune me Qendrën e Shërbimeve Arsimore që prej datës 01.11.2018 deri me datë 

25.01.2022. 

Referuar kronologjisë dhe fakteve rezulton se, nëpërmjet Urdhrit “Për emërim të përkohshëm në 

detyrë”, me nr. 3842/3 prot., datë 26.10.2018 , D. L është emëruar në detyrë, me një afat të caktuar me 

periudhë prove 3 (tre) mujore, deri me datë 01.02.2019, në pozicionin e “Sekretarit të Titullarit”, në 

QSHA. Në vijim, me datë 26.10.2018, mes ankueses në cilësinë e punëmarrësit dhe QSHA, në 

cilësinë e punëdhënësit, është nënshkruar kontrata individuale e punës me afat të caktuar. 

Me Urdhrin “Për emërim në detyrë”, me nr. 617 prot., datë 01.02.2019, ankuesja është emëruar në 

detyrë, me afat të pacaktuar, në pozicionin e “Sekretarit të Titullarit”, në QSHA. Në vijim me datë 

01.02.2019, është lidhur kontrata individuale e punës me afat të pacaktuar. 

                                                           
1
 Në vijim do t’i referohemi me akronimin LMD. 

2
 Në vijim do t’i referohemi me akronimin KMD ose Komisioneri. 

3
 Subjekti ankues referon tek ky shkak përkatësinë në minoritetin egjiptian. 

Me Urdhrin nr. 14, datë 04.03.2021 “Për lirim dhe emërim në detyrë”, ankuesja është liruar nga detyra 

në pozicionin e “Sekretarit të Titullarit” dhe është emëruar në detyrë me afat të pacaktuar, në 

pozicionin e “Specialistit të Sektorit të Administrimit të Provimeve të Shtetit”, në Drejtorinë e 

Provimit të Shtetit, në QSHA. Ky emërim është formalizuar në vijim me anë të nënshkrimit të 

kontratës individuale të punës
4
. 

Ankuesja ka parashtruar se deri në muajin tetor 2021, periudhë kur është ndërruar drejtuesja e 

institucionit dhe në vend të saj është emëruar Drejtore A. B, ka vijuar të punojë qetësisht dhe  e 

pashqetësuar në këtë detyrë. 

Ankuesja pretendon se me emërimin e znj. B në krye të QSHA, ndaj saj ka filluar diskriminimi dhe se 

kjo ka ardhur për shkak të racës së saj (përkatësisë në minoritetin egjiptian). 

Me Urdhrin nr. 16, datë 23.11.2021 “Për emërim në detyrë”, ankuesja është liruar nga detyra në 

pozicionin e “Specialistit të Sektorit të Administrimit të Provimeve të Shtetit” në Drejtorinë e Provimit 

të Shtetit dhe është emëruar në detyrë, me afat të pacaktuar, në pozicionin e “Sekretarit të Titullarit” 

në QSHA. 

Ankuesja ka pretenduar se është vënë në presion nga titullarja e institucionit përmes situatave të 

stisura duke ia pamundësuar ushtrimin e detyrës qetësisht dhe e pashqetësuar në vendin e punës. 

 

Në përfundim, subjekti ankues ka kërkuar nga Komisioneri, të konstatojë diskriminimin për shkak të 

racës, në marrëdhëniet e punësimit, nga ana e QSHA. 

 

II. Ndjekja e procedurës për shqyrtimin e ankesës nga Komisioneri. 
 

Në nenin 1 të ligjit nr. 10221/2010 “Për Mbrojtjen nga Diskriminimi”, të ndryshuar, parashikohet 

objekti i këtij ligji, duke u sanksionuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”. 

Neni 7 i LMD-së
5
, i ndryshuar, në pikën 1 të tij, parashikon se: “Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash, përbën diskriminim”. 

                                                           
4
 Shkresa me nr./ 1503/2 prot., datë 04.03.2021. 

5
Shkurtesë për ligjin “Për Mbrojtjen nga Diskriminimi”, të ndryshuar. 

Përsa më lart, referuar nenit 33, të ligjit nr. 10221/2010, i ndryshuar, ankesa përmban 
elementët e kërkuar nga ky ligj.  

Gjatë shqyrtimit të kësaj ankese, Komisioneri ka marrë në shqyrtim vetëm ato çështje, që bëjnë 

pjesë në kompetencat e tij, të parashikuara nga ligji nr. 10221, datë 04.02.2010 “Për Mbrojtjen nga 

Diskriminimi”, i ndryshuar. 

Në zbatim të parashikimeve ligjore, të përcaktuara në nenet 32 dhe 33, të ligjit nr. 10221/2010 

“Për Mbrojtjen nga Diskriminimi”, i ndryshuar, Komisioneri për Mbrojtjen nga Diskriminimi ka 

shqyrtuar çështjen duke ndërmarrë hapat si më poshtë: 

1. Nëpërmjet shkresës me nr. 220/2 prot., datë 09.02.2022, Komisioneri ka njoftuar dhe i ka 

kërkuar parashtrime e dokumentacion provues
6
 QSHA, lidhur me pretendimin e subjektit 

ankues.  

 

Në vijim, nëpërmjet shkresës  me nr. 918/1 prot., datë 18.02.2022, QSHA, ka njohur Komisionerin 

me qëndrimin e saj lidhur me pretendimet e subjektit ankues, duke parashtruar se: 

 

“D. L është emëruar në detyrë nëpërmjet Urdhrit nr. 3842/3 prot., datë 26.10.2018 për një 

periudhë 3 mujore (kohë prove) deri në datë 01.02.2019, në pozicionin e “Sekretarit të Titullarit”. 

Në datë 26.10.2018 është nënshkruar edhe kontrata përkatëse e punës me afat tre muaj. Me 

Urdhrin nr. 14, datë 04.03.2021, znj. L është liruar nga pozicioni “Sekretare e Titullarit” dhe 

është emëruar pa konkurs, pa shpallje publike, me propozim të Drejtorit të Drejtorisë së 

Provimeve të Shtetit, në pozicionin “Specialist i Sektorit të Administrimit të Provimeve të Shtetit”, 

në Drejtorinë e Provimeve të Shtetit. Në datën 04.03.2021 është materializuar edhe kontrata 

individuale e punës, me afat të pacaktuar, pa patur një periudhë prove. 

                                                           
6
 Respektivisht si më poshtë citohet: 

- Kopje të dokumentacionit të dosjes personale të ankueses. 

- Vlerësime të performancës në punë të ankueses për 3 (tre) vitet e fundit (2019, 2020, 2021). 

- Informacion dhe shpjegime lidhur me masën disiplinore të dhënë  ndaj ankueses
6
. Kopje të praktikës së 

ndjekur. 

- Kopje e procedurës së ndjekur për zgjidhjen e marrëdhënieve të punës me ankuesen. 

- Kriteret e kërkuara për pozicionin e punës “Sekretare e Titullarit” dhe “Specialist i Sektorit të Administrimit të 

Provimeve të Shtetit” në Drejtorinë e Provimit të Shtetit, në QSHA. (Detyrat e secilit punonjës, respektivisht). 

- Kopje të procedurës për emërimin në detyrë të punonjësve që punojnë aktualisht në pozicionin e “Sekretarit të 
Titullarit” dhe të “Specialistit të Sektorit të Administrimit të Provimeve të Shtetit” në Drejtorinë e Provimit të 
Shtetit, në QSHA. Kopje të dosjeve personale të tyre. 

- Informacion nëse ankuesja është ankuar për diskriminim pranë punëdhënësit. Nëse po, kopje të praktikës 

shkresore.  

- Informacion nëse ankuesja i ka ankimuar gjyqësisht masat disiplinore ndaj saj. Nëse po, kopje të akteve. 

- Kopje të Rregullores së Brendshme të QSHA. 

- Çdo informacion tjetër gjykohet i arsyeshëm se do të ndihmonte në sqarimin e plotë të kësaj çështjeje. 

Me Urdhrin nr. 116, datë 23.11.2021, znj. L me pëlqimin e saj është liruar nga detyra e 

“Specialistit të Sektorit të Administrimit të Provimeve të Shtetit” në Drejtorinë e Provimeve të 

Shtetit dhe është emëruar sërish në pozicionin “Sekretare e Titullarit”.  

Për këtë ndryshim pozicioni znj. L nuk ka patur asnjë pretendim apo ankesë, madje ka shprehur 

falenderimet e saj për vlerësimin që i është bërë nga titullari për të punuar më afër tij. 

 

Me shkresën nr. 421/2 prot., datë 27.01.2022, znj. L ka paraqitur kërkesën “Për miratimin e 

largimit nga detyra”, për t’u larguar nga detyra. Në kërkesë shprehet vullneti i lirë dhe i pavesuar 

i znj. L për t’u larguar menjëherë brenda ditës nga puna, duke kërkuar që t’i akordohet edhe leja e 

pashlyer vjetore prej tre javësh. 

I ndodhur në këto kushte, Drejtori i Përgjithshëm i QSHA, në respektim të plotë të dispozitave të 

Kodit të Punës, me shkresën me nr. 421/4 prot., datë 27.01.2022, ka miratuar kërkesën e saj duke i 

dhënë edhe lejen vjetore të paguar, prej tre javësh. Në bazë të këtyre akteve administrative, me 

Urdhrin nr. 20, datë 14.02.2022 është vendosur përfundimi i marrëdhënies së punës në datë 

15.02.2022. 

 

Gjatë periudhës 25.11.2021 deri në datë 20.01.2022 znj. L ka kryer pa asnjë pengesë të gjitha 

detyrat që i janë besuar. Për shkak të ngarkesës që QSHA ka në punë, në respektim të 

përcaktimeve të rregullores së QSHA, duke parë edhe praktikën e ndjekur më parë nga titullari i 

mëparshëm i QSHA, znj. L ka ndihmuar edhe në recepsionin e Institucionit duke qenë se ka patur 

eksperiencën dhe informacionin e duhur për shkak të vjetërsisë në punë dhe angazhimit të drejtorit 

të mëparshëm.  

Për këtë angazhim znj. L nuk ka patur asnjë pretendim apo ankesë. Theksojmë se lëvizja e znj. L 

nuk është konsideruar nga të dyja palët, dhe aq më tepër nga Drejtori i Përgjithshëm si ulje në 

detyrë.  

 

Për periudhën 25.11.2021-20.01.2022 është konstatuar se znj. L ka qenë konfliktuale me qytetarët 

që paraqiteshin në QSHA për marrjen e shërbimeve të ofruara, apo dhe në kërkimin e 

informacioneve të ndryshme. 

Për sa më sipër, znj. L është thirrur nga Drejtori i Përgjithshëm për të dhënë shpjegime. Gjatë 

kësaj mbledhjeje, znj. L është shfaqur shumë konfliktuale, nuk ka respektuar normat etike në 

komunikim me titullarin e institucionit, duke e fyer në disa raste. 

Nisur nga shqetësimet e qytetarëve për shkak të ofrimit të një shërbimi të dobët, por edhe ankesat 

që kanë patur punonjësit e QSHA në lidhje me komunikimin pa etikë të znj. L, Drejtori i 

Përgjithshëm i QSHA, me shkresën me nr. 421 prot., datë 21.01.2022, në respektim të dispozitave 

të Kodit të Punës, i ka komunikuar znj. L Urdhrin nr. 9, datë 21.01.2022, me anë të të cilit ishte 

marrë masa disiplinore “Vërejtje me shkrim”.  

Në aktet administrative është argumentuar se: “Konkretisht gjatë detyrës tuaj në pritje me 

qytetarët, më datë 20.01.2022, keni shkelur shumë rëndë rregullat e etikës, duke mos u shërbyer 

qytetarëve në mënyrën e duhur dhe duke komunikuar me ta, me Drejtorin e Përgjithshëm, si dhe 

punonjësit e QSHA me tone të larta dhe të ashpra. Kjo sjellje është kryer në prani të qytetarëve dhe 

punonjësve të tjerë të QSHA. Theksoj se një sjellje e tillë është e papranueshme dhe nuk duhet të 

përsëritet më në të ardhmen. Kjo sjellje dëmton në mënyrë shumë të rëndë imazhin e institucionit”. 

 

Sjellim në vëmendjen tuaj se, pasi ka marrë dijeni për këtë masë disiplinore, znj. L nuk ka patur 

pretendime, nuk ka paraqitur ankesë edhe pse i ka patur të gjitha mundësitë apo afatet kohore. Siç 

mund të konstatohet nga dita që është dhënë masa disiplinore, deri në ditën që është paraqitur 

dorëheqja e parevokueshme kanë kaluar gjashtë ditë. Në këtë mënyrë znj. L i janë garantuar të 

gjitha të drejtat e saj substanciale dhe proceduriale për të paraqitur kundërshtimet e saj, apo çdo 

pretendim tjetër që ajo kishte për marrjen e masës disiplinore”. 

 

QSHA është shprehur se, nuk ka qenë në qëllimin e titullarit që të ndërpresë marrëdhënien e punës 

me znj. L, dhe se qëllimi i dhënies së masës disiplinore është për mospërsëritjen e saj në të 

ardhmen dhe është proporcionale  me shkeljen e konstatuar prej punëdhënësit. 

Në përfundim të parashtrimeve të saj, QSHA, ka shprehur shqetësimin lidhur me shkakun e 

pretenduar prej ankueses si diskriminues, atë të racës, duke konkluduar se në asnjë moment nuk 

kanë diskriminuar apo fyer znj. L. 

 

Në mbyllje të shkresës QSHA citon se: “Me vendosmërinë më të lartë, theksojmë se qoftë lëvizjet 

në detyrë, apo çdo masë që ndërmerret në QSHA, bëhet me qëllimin e vetëm për të përmirësuar 

performancën e instritucionit në ofrimin e shërbimeve ndaj qytetarëve në kuadër të angazhimeve 

që QSHA ka ndaj qytetarëve në përgjithsi dhe në veçanti ndaj të rinjve që duan të vazhdojnë 

studimet e mëtejshme në Shqipëri, apo që kanë përfunduar studimet jashtë shtetit dhe paraqiten 

pranë QSHA për njohjen dhe njësimin e diplomave të tyre. 

 

2. Nga ana e Komisionerit, subjekti ankues është njohur me shkresën sipërcituar. Znj. L, në 

vijim, ka dërguar me e-mail
7
 prapësimet e saj, si më poshtë cituar: 

 

“Në këtë shkresë citohet që unë nuk kam patur asnjë pretendim për kundërshtim apo ankesë. Fakti 

që unë nuk kam kundërshtuar, ka qenë vetëm për arsye se kisha frikën e pushimit nga puna. 

Përsa i përket uljes në detyrë, Qendra e Shërbimeve Arsimore, bazuar në shkresën e lart 

përmendur, shpreh se nuk e konsiderojnë të tillë. Por, kjo është një ulje në detyrë e mirëfilltë 

përderisa mua më është ulur paga. Theksoj, që kam kërkuar dy herë nëpërmjet shkresave zyrtare të 

depozituara në protokoll, të më vihet në dispozicion shkresa e uljes në detyrë me motivacionin 

përkatës, por edhe në këtë ditë që flasim QSHA nuk më ka dhënë këtë shkresë. Për më tepër, më 

është komunikuar gojarisht nga A. B, që po kryente këtë veprim pasi diploma ime nuk përshtatet 

me vendin e punës së specialistit të Provimeve të Shtetit. Theksoj, në atë periudhë, në përshkrimin 

apo kriteret e punës, nuk citohej lloji i diplomës. Për më tepër, nga ajo drejtori lëviza vetëm unë 

dhe askush tjetër.  

Masë disiplinore " Vërejtje me shkrim ". Unë mendoj që kjo masë është vendosur në mënyrë të 

paligjshme, sepse nuk janë ndjekur procedurat ligjore. Për shembull, unë duhet të isha vënë në 

dijeni që ndaj meje kishte filluar një proces për një masë disiplinore. Duhet të ishte mbajtur një 

                                                           
7
 E-mail datë 01.03.2022 i subjektit ankues. 

mailto:info@kmd.al
http://www.kmd.al/


 

 Adresa: Rruga e Durrësit, Nr.27, Kodi Postar 1001, Tiranë,  Tel: +355 4 2431078, e-mail: info@kmd.al, web: www.kmd.al 

   6 

 

procesverbal gjatë seancës shpjeguese, pasi atë ditë znj. B më ka thirrur tre herë në zyrën e saj 

duke më kërkuar të hyja pa telefon. Gjithashtu, ditën e nesërme, më është dhënë dokumenti i masës 

disiplinore, por nuk më është komunikuar që mund ta ankimoja brenda tre ditësh. 

Shpreh shqetësimin tim, se si në një situatë të  tillë, në zyrën e Titullares dhe në prani të saj, unë 

ofendohem rëndë nga kolegu im, dhe Drejtoresha e Përgjithshme merr një masë disiplinore ndaj 

meje dhe jo ndaj tij. Ky është një diskriminim i drejtëpërdrejtë, edhe pse QSHA në shkresë shprehet 

se nuk e pranon”. 

 

3. Mbështetur në nenin 33, pika 8, të ligjit nr. 10221/2010 "Për Mbrojtjen nga Diskriminimi", 

të ndryshuar, për shqyrtimin e mëtejshëm të kësaj ankese, Komisioneri, nëpërmjet shkresës me 

nr. 220/4  prot., datë 28.04.2022,  ka njoftuar palët për pjesëmarrje në seancë dëgjimore. 

 

Lidhur me trajtimin me sa më objektivitet të çështjes,  si dhe në respektim të parimit të procesit të 

rregullt ligjor, Komisioneri ka kërkuar që QSHA, të depozitojë në seancë ose paraprakisht, 

shpjegimet lidhur me pretendimet e mësipërme të subjektit ankues, si dhe dokumentacion provues. 

 

Seanca u zhvillua me datë 10.05.2022, pranë Zyrës së KMD-së, me praninë e palëve në proces: të 

ankueses personalisht dhe përfaqësuesit të QSHA-së, O. V, me detyrë Përgjegjës i Sektorit të 

Njohjes së Diplomave, Regjistrimit të Formave të Diplomave të Arsimit të Lartë dhe Pajisjes së 

IAL-ve me Regjistra
8
. 

Gjatë seancës dëgjimore, palët iu qëndruan të njëjtave parashtrime që kishin bërë të njohura gjatë 

komunikimit shkresor me KMD-në. Gjithashtu, palëve iu bë e njohur e drejta për të paraqitur pranë 

KMD-së, prova apo parashtrime të tjera shtesë lidhur me pretendimet e tyre.  

 

4. Në vijim, nëpërmjet e-mailit të dërguar më datë 14.06.2022, ankuesja,  për arsye personale, 

është tërhequr nga ankesa pranë KMD-së. 

 

Në nenin 90/3 të ligjit nr. 44/2015 “Kodi i Procedurave Administrative i Republikës së 

Shqipërisë”, të ndryshuar, parashikohet se: “Procedura administrative, e nisur me kërkesë apo 

kryesisht, deklarohet e përfunduar pa një vendim përfundimtar për çështjen, në rastet e 

parashikuara në nenet 93-96 të këtij Kodi. Deklarata e përfundimit të procedurës administrative, 

pa një vendim përfundimtar për çështjen, përbën akt administrativ”. 

 

Në nenin 94
9

/1 të ligjit nr. 44/2015 “Kodi i Procedurave Administrative i Republikës së 

Shqipërisë”, të ndryshuar,  parashikohet se: “1. Si rregull, në procedurën administrative të nisur 

me kërkesë, organi publik deklaron përfundimin e saj pa një vendim përfundimtar për çështjen, 

nëse pala që ka paraqitur kërkesën e tërheq atë”. 

 

                                                           
8
 Bazuar në Autorizimin me nr. 918/3 prot., datë 04.05.2022. 

9
 Tërheqja e ankesës. 

Komisioneri konstaton se procedura administrative konkrete ka filluar mbi bazën e ankesës së 

paraqitur nga subjekti ankues, D. L, e cila me anë të kërkesës me e-mail, datë 14.06.2022 është 

tërhequr nga ankesa e saj. 

 

Bazuar në sa më sipër, Komisioneri çmon se jemi në kushtet e nenit 90/3 dhe 94/1, të Kodit të 

Procedurave Administrative dhe për rrjedhojë procedura administrative për shqyrtimin e ankesës së 

subjektit D. L duhet të deklarohet e përfunduar pa një vendim përfundimtar për shkak se ankuesja 

është tërhequr nga ankesa. 

 

PËR KËTO ARSYE : 
 

 
Mbështetur në nenin 90/3 dhe 94/1 të Ligjit nr. 44/2015 “Kodi i Procedurave Administrative i 

Republikës së Shqipërisë”, nenin 32, pika 3, nenin 33, pika 10 të ligjit 10221/2010 “Për Mbrojtjen 

nga Diskriminimi”, të ndryshuar,  

 

Komisioneri për Mbrojtjen nga Diskriminimi, 

 

 

V E N D O S I : 
 

 
1. Të deklarojë të përfunduar procedurën administrative për shqyrtimin e ankesës me  nr. 39 

Regj., datë 07.02.2022, të subjektit ankues D. L, kundër Qendrës së Shërbimeve 

Arsimore/QSHA, për shkak se ankuesja është tërhequr nga ankesa pranë KMD-së. 

 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

            brenda 45 ditëve nga marrja dijeni. 

 

 

KOMISIONERI 

 
Robert GAJDA 

 

Fusha:      Punësim 

Shkaku :  Racë 

Lloji i vendimit:  Tërheqje nga ankesa 

